
PROPOSTA GĦAL DEĊIŻJONI TAL-PARLAMENT EWROPEW 

dwar il-ħatra proposta ta' Eva Lindström bħala Membru tal-Qorti tal-Awdituri 

(C8-0401/2017 – 2017/0819(NLE)) 

(Konsultazzjoni) 

Il-Parlament Ewropew, 

– wara li kkunsidra l-Artikolu 286(2) tat-Trattat dwar il-Funzjonament tal-Unjoni 

Ewropea, skont liema artikolu ġie kkonsultat mill-Kunsill (C8-0401/2017), 

– wara li kkunsidra l-Artikolu 121 tar-Regoli ta' Proċedura tiegħu, 

– wara li kkunsidra r-rapport tal-Kumitat għall-Kontroll tal-Baġit (A8-0003/2018), 

A. billi l-Kumitat għall-Kontroll tal-Baġit tiegħu evalwa l-kwalifiki tal-kandidat propost, 

b'mod partikolari fir-rigward tal-kundizzjonijiet stipulati fl-Artikolu 286(1) tat-Trattat 

dwar il-Funzjonament tal-Unjoni Ewropea; 

B. billi waqt il-laqgħa tiegħu tal-11 ta' Jannar 2018, il-Kumitat għall-Kontroll tal-Baġit 

sema' lill-kandidat propost mill-Kunsill għall-kariga ta' Membru tal-Qorti tal-Awdituri; 

1. Jagħti opinjoni favorevoli dwar il-proposta tal-Kunsill għall-ħatra ta' Eva Lindström 

bħala Membru tal-Qorti tal-Awdituri; 

2. Jagħti istruzzjonijiet lill-President tiegħu biex jgħaddi din id-deċiżjoni lill-Kunsill u, 

għal skopijiet ta' informazzjoni, lill-Qorti tal-Awdituri, kif ukoll lill-istituzzjonijiet l-

oħra tal-Unjoni Ewropea u lill-istituzzjonijiet tal-awditjar tal-Istati Membri. 

ANNESS 1: CURRICULUM VITÆ TA' EVA LINDSTRÖM 

Sfond edukattiv  

1983  B.A. fl-ekonomija, l-ekonomija tan-negozju, l-istatistika u l-istorja ekonomika, 

Università ta' Stokkolma  

Karigi u kompiti  

2014–  Segretarju tal-Istat għall-Ministru tal-Intrapriża u l-Innovazzjoni Mikael 

Damberg  

2013–2014  President tal-Inkjesta, Inkjesta dwar ir-rekwiżiti tas-sjieda għall-intrapriżi fis-

settur tal-benesseri  

2003–2010  Awditur Ġenerali  

1997–2003  Direttur tal-Baġit, Ministeru tal-Finanzi  

1994–1997  Direttur, Dipartiment tal-Baġit, Ministeru tal-Finanzi  

Kompiti  

2013–2014  Viċi President tal-Bord Governattiv, Amministrazzjoni tat-Trasport Żvediż  

2012–2014  President tal-Kumitat tal-Kontroll, Bank Nordiku tal-Investiment  

2011–2014  Membru tal-Bord Governattiv, Finansinspektionen (l-Awtorità Żvediża għas-

Sorveljanza Finanzjarja)  

2011–2014  President tal-Bord Governattiv, Aġenzija Żvediża għall-Analiżi tas-Servizzi tas-

Saħħa u l-Kura  

2011–2014  Membru tal-Kunsill Konsultattiv, Nationalmuseum  

2011–2014  Viċi President, Kunsill Żvediż għall-Politika Fiskali  

2011–2012  Membru tal-Kunsill Konsultattiv, Försäkringskassan (l-Aġenzija Żvediża għall-

Assigurazzjoni Soċjali)  

2010–2014  President, Eva Lindström Consulting AB  

1998–2003 Membru tal-Bord Governattiv, Svenska Spel AB 



 

RR\1143375MT.docx 5/17 PE615.277v01-00 

 MT 

ANNESS 2: TWEĠIBIET TA' EVA LINDSTRÖM GĦALL-KWESTJONARJU 

Esperjenza professjonali 

1. Jekk jogħġbok elenka l-esperjenza professjonali tiegħek fil-finanzi pubbliċi, sew jekk 

hija fl-ippjanar baġitarju, fl-implimentazzjoni jew fil-ġestjoni tal-baġit, jew fil-

kontroll jew l-awditjar tal-baġit.  

Għandi aktar minn 25 sena esperjenza ta' responsabbiltà progressiva fil-qasam tal-finanzi 

pubbliċi u l-awditjar, inklużi funzjonijiet superviżorji u maniġerjali. L-esperjenza li ksibt 

mill-ħidma tiegħi fl-Uffiċċju Nazzjonali Żvediż tal-Awditjar, id-Dipartiment tal-Baġit tal-

Ministeru tal-Finanzi Żvediż, bħala s-Segretarju tal-Istat fil-Ministeru tal-Intrapriża u l-

Innovazzjoni Żvediż, u mill-kontribut tiegħi f'diversi Bordijiet ta' aġenziji pubbliċi 

Żvediżi, tatni għarfien wiesa' u sod tal-ġestjoni u l-awditjar tal-finanzi pubbliċi, kif ukoll 

ħiliet ta' tmexxija sinifikanti. 

2014- Segretarju tal-Istat fil-Ministeru tal-Intrapriża u l-Innovazzjoni. F'dan ir-rwol 

bħala l-persuna maħtura f'livell politiku għoli fit-tieni grad għall-Ministru tal-Kabinett, 

jiena kont responsabbli għall-ġestjoni tal-affarijiet industrijali u tal-intrapriżi tal-Istat. 

Jiena responsabbli wkoll mil-lat amministrattiv għall-koordinazzjoni u l-ġestjoni ta' 

kuljum tal-Ministeru.  

Fir-rwol tiegħi bħala s-Segretarju tal-Istat, il-karigu tiegħi kien li ntejjeb il-mudell ta' 

governanza korporattiva tal-intrapriżi tal-Istat Żvediż. Fost affarijiet oħra, jiena ħdimt 

b'mod attiv ma' negozji sostenibbli, inkluża l-inkorporazzjoni tal-Aġenda 2030 fil-ġestjoni 

tal-intrapriżi tal-Istat. Għan importanti tal-Gvern huwa li jiżdied il-valur tal-portafoll tal-

intrapriżi tal-Istat, għan li ntlaħaq matul il-perjodu li fih kont inservi bħala Segretarju tal-

Istat.  

Bħala Segretarju tal-Istat, jien kont responsabbli wkoll, taħt il-Ministru, għall-inizjattiva 

industrijali tal-gvern Żvediż imsejħa "Industrija Intelliġenti". Is-settur industrijali għandu 

rwol kruċjali għall-ekonomija Żvediża, iżda jeħtieġ li jiġi mmodernizzat biex jibqa' attur 

innovattiv u globali. Sabiex dan jintlaħaq, jiena kelli rwol ta' tmexxija fil-ħolqien ta' 

strateġija għall-industrija Żvediża li tiffoka fuq id-diġitalizzazzjoni, is-sostenibbiltà, il-

kapital uman u r-riċerka.  

2003-2010 Awditur Ġenerali fl-Uffiċċju Nazzjonali Żvediż tal-Awditjar (NAO). 
Matul il-mandat tiegħi bħala Awditur Ġenerali, fi żminijiet differenti jiena kont 

responsabbli għall-maġġoranza tal-oqsma ta' politika li jkopri l-NAO, inklużi kemm l-

awditjar finanzjarju kif ukoll l-awditjar tal-prestazzjoni. Matul l-aħħar sentejn bħala 

Awditur Ġenerali, jiena kont il-kap amministrattiv tal-NAO. Meta ġejt maħtura bħala 

Awditur Ġenerali, l-NAO kien għadu kif inħoloq bħala istituzzjoni ġdida indipendenti tal-

gvern u li jirrispondu direttament għall-Parlament Żvediż. Matul din il-fażi, jiena 

kkontribwejt għat-twaqqif tal-NAO l-ġdid, inkluż l-implimentazzjoni ta' rutini, proċessi u 

sistemi ta' awditjar, kif ukoll il-formalizzazzjoni tar-relazzjoni ta' ħidma bejn il-Parlament 

u l-Kumitati tiegħu.  

L-NAO Żvediż huwa ġestit minn tliet Awdituri Ġenerali maħtura mill-Parlament Żvediż. 

L-Awdituri Ġenerali jiddeċiedu b'mod kollettiv dwar kif l-oqsma ta' awditjar għandhom 

jiġu maqsuma bejniethom, iżda mbagħad kull Awditur Ġenerali jiddeċiedi liema awditi 

għandu jitwettaq, kif dan għandu jsir u liema konklużjonijiet għandhom jitfasslu fi ħdan 

il-qasam tiegħu/tagħha ta' responsabbiltà. L-indipendenza tat-tliet Awdituri Ġenerali hija 

protetta mill-kostituzzjoni u l-NAO Żvediż huwa parti mis-setgħa ċentrali ta' kontroll tal-

Parlament Żvediż. L-aġenzija tiżgura li l-Parlament jirċievi awditu kkoordinat u 

indipendenti tal-finanzi tal-Istat. Dan il-kompitu huwa uniku, peress li l-NAO Żvediż 

huwa l-uniku korp li jista' jwettaq awditu tal-finanzi kollha tal-Istat. L-NAO jwettaq 

awditjar tal-katina kollha tas-setgħa eżekuttiva u huwa organizzazzjoni indipendenti taħt 

il-Parlament. L-NAO jwettaq kemm awditi tal-prestazzjoni kif ukoll awditi finanzjarji. 

Barra minn hekk, l-istituzzjoni tikkontribwixxi għall-iżvilupp tas-setgħa tal-kontroll 

parlamentari u tad-demokrazija ta' pajjiżi oħra permezz tal-kompiti internazzjonali tal-

NAO.  

Matul iż-żmien li għamilt mal-NAO, l-Uffiċċju kien ukoll parti attiva fl-Organizzazzjoni 

Internazzjonali tal-Istituzzjonijiet Supremi tal-Awditjar (INTOSAI) u kellu parti integrali 

fl-iżvilupp tal-Istandards Internazzjonali tal-Istituzzjonijiet Supremi tal-Awditjar (ISSAI). 

B'mod partikolari, l-NAO kien attur importanti fl-iżvilupp tal-istandards għall-awditjar 

finanzjarju li l-INTOSAI adottat. L-NAO kien il-President tal-Kumitat tal-Istandards 

Professjonali tal-INTOSAI sal-2007, u kien ukoll il-President tas-Sottokumitat għall-

Awditjar Finanzjarju.  

1997-2003 Direttur tal-Baġit u Kap tad-Dipartiment tal-Baġit fil-Ministeru tal-

Finanzi Żvediż. F'dan ir-rwol, jiena kont responsabbli għall-iżgurar tal-kwalità tal-

proċessi tal-baġit nazzjonali u għall-ġestjoni tan-negozjati tal-baġit mal-ministeri 

kompetenti, kif ukoll kont inkarigata mill-persunal tad-Dipartiment li f'dak iż-żmien kien 

jikkonsisti minn madwar 80 persuna. Fost ir-responsabbiltajiet tiegħi, jiena indirizzajt 

ukoll kwistjonijiet marbuta mal-baġit nazzjonali u l-baġit tal-UE. Matul iż-żmien li 

għamilt bħala d-Direttur tal-Baġit, jiena kont responsabbli wkoll mill-implimentazzjoni ta' 

proċess ġdid tal-baġit li ġie implimentat biex jiżgura l-istabbiltà finanzjarja fil-perjodu ta' 

wara l-kriżi finanzjarja Żvediża fil-bidu tas-snin disgħin.  

Id-Dipartiment tal-Baġit huwa responsabbli għat-tmexxija u l-koordinazzjoni tal-ħidma 

tal-Gvern fir-rigward tal-baġit tal-gvern ċentrali, u għall-politika, ir-regolamentazzjoni u 

s-segwitu tal-baġit. Id-Dipartiment tal-Baġit huwa mmexxi minn Direttur tal-Baġit u 

attwalment għandu seba' taqsimiet. Id-dipartimenti ewlenin huma t-taqsimiet li jaħdmu 

flimkien mal-ministeri kompetenti fil-kwistjonijiet kollha li għandhom konsegwenzi 

baġitarji jew ekonomiċi. Dawn it-taqsimiet jissorveljaw ukoll kif il-ministeri kompetenti 

jabbozzaw il-proposti tagħhom. Dawn it-taqsimiet sabiex jiddeterminaw jekk l-attivitajiet 

pubbliċi humiex qed jitwettqu b'mod effiċjenti, jagħmlu analiżijiet tal-għanijiet u l-eżiti 

tal-attivitajiet. Diviżjoni speċjali fid-Dipartiment tal-Baġit hija responsabbli għall-

kompilazzjonijiet ġenerali tad-dħul u n-nefqa tal-gvern ċentrali, u għall-iżvilupp tal-

mudelli. Din id-diviżjoni taħdem ukoll fuq it-tbassir tan-nefqa u hija responsabbli wkoll 

għall-kwistjonijiet ta' ġestjoni finanzjarja. Diviżjoni oħra importanti fid-dipartiment tal-

Baġit hija d-diviżjoni tal-baġit tal-UE li tittratta l-kwistjonijiet kollha marbuta mal-baġit 

tal-UE, inklużi l-awditjar u l-kwittanza.  

1994-1997 Direttur u Kap ta' Diviżjoni fid-Dipartiment tal-Baġit tal-Ministeru tal-

Finanzi Żvediż. Jiena kont il-Kap tad-diviżjoni responsabbli għas-settur tal-edukazzjoni, 

tas-sigurtà soċjali u tal-benesseri. B'kollox, din kienet tirrappreżenta nofs il-baġit 

nazzjonali. Matul dan iż-żmien, jiena kkontribwejt għall-implimentazzjoni ta' riformi 

strutturali u ta' ffrankar fil-perjodu ta' wara l-kriżi finanzjarja Żvediża fil-bidu tas-snin 

disgħin.  

Minbarra dawn il-karigi, jiena ħdimt f'Bordijiet ta' diversi Aġenziji Pubbliċi Żvediżi:  

 

Membru u aktar tard Viċi President tal-Kunsill Żvediż għall-Politika Fiskali (2011-

2014). Il-Kunsill Żvediż għall-Politika Fiskali huwa aġenzija tal-gvern, li ġie stabbilit fl-

1 ta' Awwissu 2007. Il-Kunsill jikkonsisti minn sitt membri u huwa megħjun minn 

segretarjat b'ħames impjegati.  Il-mandat tal-Kunsill huwa li jipprovdi evalwazzjoni 

indipendenti tal-politika fiskali tal-Gvern. Il-kompitu tal-Kunsill huwa li jirrevedi u 

jivvaluta l-limitu sa fejn l-għanijiet tal-politika fiskali u ekonomika proposti mill-Gvern u 

li ġew deċiżi mir-Riksdag (il-Parlament Żvediż) qed jintlaħqu. 

President tal-Bord tal-Aġenzija Żvediża għall-Analiżi tas-Servizzi tas-Saħħa u l-

Kura (2011-2014). Jiena sirt President tal-Bord meta tnediet l-Aġenzija, u għalhekk jiena 

kont responsabbli għat-twaqqif tal-proċessi u r-rutini. Matul il-kariga tiegħi bħala 

President, l-Aġenzija ppubblikat madwar 25 rapport li analizzaw is-settur Żvediż tal-kura 

tas-saħħa u li taw rakkomandazzjonijiet ta' politika. Il-missjoni tal-Aġenzija hija li 

ssaħħaħ il-pożizzjoni tal-pazjenti u l-utenti billi tanalizza s-servizzi tal-kura tas-saħħa u 

tal-kura soċjali mill-perspettiva tal-pazjenti u ċ-ċittadini. Din il-missjoni tinkludi l-

analizzar ta' kif jaħdmu s-servizzi tas-saħħa u tal-kura, kif ukoll reviżjoni ta' kemm l-

impenji u l-attivitajiet Governattivi huma effettivi fil-qasam. L-Aġenzija Żvediża għall-

Analiżi tas-Servizzi tas-Saħħa u l-Kura tgħin ukoll lill-gvern Żvediż b'appoġġ konsultattiv 

u rakkomandazzjonijiet sabiex l-operazzjonijiet u l-governanza ta' istituzzjonijiet 

immexxija mill-Istat isiru aktar effettivi.  

Viċi President tal-Grupp ta' Esperti għall-Istudji dwar l-Għajnuna (EBA) (2013-

2014). Jiena kont nagħmel parti mill-bord tal-EBA fi żmien meta kien għadu kif beda u 

għalhekk jiena ħadt sehem fit-twaqqif tal-Aġenzija u kkontribwejt għall-iżvilupp tal-

proċeduri tiegħu. L-EBA hija kumitat tal-Gvern b'mandat biex jevalwa u janalizza l-

għajnuna għall-iżvilupp internazzjonali tal-Iżvezja. Il-mandat tal-EBA huwa li 

jikkummissjona studji u jorganizza seminars dwar kwistjonijiet b'rilevanza għas-settur tal-

iżvilupp Żvediż. Il-grupp ta' esperti jlaqqa' flimkien għadd ta' membri tal-kumitat li 

jiltaqgħu b'mod regolari biex jiddiskutu u jikkummissjonaw studji dwar l-għajnuna għall-

iżvilupp. Għan ieħor tal-EBA huwa li ssegwi l-għarfien u r-riċerka eżistenti dwar l-

għajnuna għall-iżvilupp internazzjonali u li tikkontribwixxi sabiex dawn jintużaw fil-

politika tal-iżvilupp. L-evalwazzjonijiet u l-analiżijiet tal-EBA jiffukaw primarjament fuq 

kwistjonijiet globali fi ħdan l-għajnuna Żvediża għall-iżvilupp, u mhux fuq proġetti ta' 

għajnuna individwali. 

Membru tal-Bord fl-awtorità superviżorja finanzjarja tal-Iżveżja, 

Finansinspektionen (2011-2014). Ir-rwol tal-Aġenzija huwa li tippromwovi l-istabbiltà u 

l-effiċjenza fis-sistema finanzjarja kif ukoll li tiżgura protezzjoni effettiva tal-konsumatur. 

Finansinspektionen tawtorizza, tissorvelja u timmonitorja l-kumpaniji kollha li joperaw fi 

swieq finanzjarji Żvediżi. B'kollox, din tissorvelja kważi elfejn kumpanija, inklużi banek 

u istituzzjonijiet oħra ta' kreditu, kumpaniji tat-titoli u kumpaniji tal-ġestjoni tal-fondi, 

boroż, swieq awtorizzati u kmamar tal-ikklirjar u kumpaniji tal-assigurazzjoni, sensara tal-

assigurazzjoni u soċjetajiet ta' benefiċċju reċiproku. Finansinspektionen hija mmexxija 

minn bord tad-diretturi li huwa responsabbli għall-operazzjonijiet tal-Awtorità. Il-bord 

jiddeċiedi dwar kwistjonijiet ta' importanza ewlenija u dawk ta' importanza akbar, bħal 

regolamenti ġodda, sanzjonijiet u l-ippjanar tal-operazzjonijiet. 

Membru tal-Bord (1997-2002) u President (2002-2003) tal-Grupp ta' Esperti Żvediż 

dwar l-Ekonomija Pubblika (ESO). Ir-responsabbiltà tal-ESO hija li jespandi u 

japprofondixxi aktar il-bażi tal-għarfien disponibbli għad-deċiżjonijiet dwar il-politika 

ekonomika u fiskali tal-futur. Il-kompitu jiġi ssodisfat primarjament billi r-riċerkaturi u l-

istituzzjonijiet jiġu kkumissjonati biex iwettqu studji li jiġu ppubblikati fis-serje ta' 

pubblikazzjoni tal-ESO u fuq is-sit web tal-ESO. Karatteristika li tiddistingwi l-ħidma tal-

ESO hija l-indipendenza tiegħu, jiġifieri l-attivitajiet kollha jitwettqu indipendentement 

mill-konsiderazzjonijiet politiċi. B'mod ġenerali, it-termini ta' referenza tal-ESO jitfasslu 

biex jagħtu lill-bord kamp ta' applikazzjoni wiesa' sabiex jiddeċiedi b'mod awtonomu fejn 

għandha tingħata attenzjoni partikolari. Fl-istess ħin, l-awturi huma responsabbli biss għal 

kwalunkwe konklużjoni ddikjarata fir-rapporti tal-ESO. 

2. X'inhuma l-iktar riżultati sinifikanti li ksibt tul il-ħajja professjonali tiegħek? 

It-twaqqif tal-Uffiċċju Nazzjonali Żvediż il-ġdid tal-Awditjar. Bħala waħda mill-

ewwel Awdituri Ġenerali, jiena kont parti mit-twaqqif tal-Uffiċċju Nazzjonali Żvediż il-

ġdid tal-Awditjar fl-2003, bħala struttura kompletament ġdida taħt l-awtorità tal-

Parlament Żvediż. Il-kwistjoni tat-trasferiment tar-responsabbiltà għall-istituzzjoni tal-

awditjar tal-Istat mill-Gvern għall-Parlament ilha tiġi diskussa mill-Parlament Żvediż 

f'kuntesti differenti sa mis-snin tmenin. Madankollu, fl-1998 il-Parlament waqqaf 

kummissjoni, filwaqt li ffoka fuq kif istituzzjoni tal-awditjar tista' tiġi ggarantita l-ogħla 

indipendenza possibbli fl-operazzjonijiet tagħha. F'dan ir-rapport, il-kummissjoni 

pproponiet li fil-futur, il-funzjoni tal-awditjar tal-Istat tirrapporta direttament lill-

Parlament. F'Diċembru tas-sena 2000, il-Parlament approva b'mod unanimu l-proposta 

sabiex jiġi stabbilit NAO Żvediż ġdid bl-isem ta' Riksrevisionen li kellu jitmexxa minn 

tliet Awdituri Ġenerali. L-NAO Żvediż twaqqaf fl-1 ta' Lulju 2003 permezz ta' fużjoni tal-

awdituri tal-Parlament u l-Aġenzija Nazzjonali tal-Awditjar bħala awtorità indipendenti 

taħt il-kontroll tal-Parlament Żvediż.  

Ir-riforma tal-2003 tal-awditjar estern fl-Iżveżja kienet pass importanti sabiex jiġi żgurat 

awditjar indipendenti tal-fondi tal-gvern skont id-dikjarazzjoni ta' Lima. Il-pożizzjoni 

preċedenti tal-korp ewlieni tal-awditjar estern, jiġifieri taħt il-Gvern, tista' tiġi spjegata 

parzjalment mit-tradizzjoni amministrattiva tal-Iżvezja, inkluż il-grad relattivament għoli 

ta' awtonomija li l-aġenziji tal-Istat Żvediż igawdu b'rabta mal-gvern. Madankollu, maż-

żmien, id-dgħufija ta' din is-sistema saret evidenti u kien hemm kunsens parlamentari 

wiesa' favur ir-riforma. Madankollu, ir-rwol il-ġdid tal-NAO bħala awtorità indipendenti 

taħt il-kontroll tal-Parlament Żvediż bis-setgħat li jiġu awditjati mhux biss l-aġenziji tal-

gvern iżda wkoll il-Gvern innifsu kien element ġdid b'mod distintiv fl-istruttura 

kostituzzjonali tal-Iżvezja u bi sfidi inizjali. Fl-ewwel snin tal-funzjonament tal-Uffiċċju, 

il-kollegi tiegħi u jiena kellna nagħmlu sforz konsiderevoli sabiex isir djalogu attiv mal-

partijiet ikkonċernati rilevanti iżda wkoll sabiex tingħata definizzjoni ġdida ta' x'jinvolvi 

awditu ta' prestazzjoni f'kuntest Żvediż. Żewġ elementi ewlenin f'dan il-proċess kienu 

enfasi akbar fuq id-dover ta' rendikont u sistema tal-assigurazzjoni tal-kwalità aktar 

rigoruża. Dan kien jirrikjedi l-bini fuq l-esperjenza vasta tal-persunal tal-uffiċċju iżda 

wkoll ir-reviżjoni tal-mod li bih jitwettaq l-awditjar, b'mod partikolari fil-qasam tal-

awditjar tal-prestazzjoni. Il-fatt li kont parti mis-suċċess ta' din it-tranżizzjoni storika għal 

normi internazzjonali ta' indipendenza u dover ta' rendikont, tani esperjenza prattika rari 

fl-iżvilupp ta' pilastru kostituzzjonali ġdid. Jiena nqis li dan huwa wieħed mill-aqwa 

kisbiet professjonali tiegħi. Illum il-ġurnata, l-NAO huwa pedament indispensabbli fis-

sistema tal-ġestjoni pubblika Żvediża li tiffunzjoni b'mod indipendenti u effiċjenti, filwaqt 

li tipproduċi rapporti ta' awditjar ta' kwalità għolja. 

Il-konsolidazzjoni tal-baġit fis-snin disgħin. Bħala l-Kap tad-Diviżjoni fid-Dipartiment 

tal-baġit tal-Ministeru tal-Finanzi responsabbli mis-settur tal-edukazzjoni, tas-sigurtà 

soċjali u tal-benesseri, jiena kelli parti importanti fl-implimentazzjoni tal-iffrankar 

meħtieġ sabiex il-baġit nazzjonali jilħaq bilanċ wara l-kriżi finanzjarja fil-bidu tas-snin 

disgħin.  

Wara r-reċessjoni fil-bidu tas-snin disgħin meta d-dejn tal-gvern ċentrali rdoppja fi ftit 

snin biss, fl-1994 il-gvern fassal programm ta' konsolidazzjoni fiskali. Dan kien jinkludi 

għanijiet iddikjarati b'mod ċar li jenħtieġ li d-dejn jiġi stabbilizzat bħala perċentwal tal-

PDG sa mhux aktar tard mill-1998. Dan il-programm ta' konsolidazzjoni, li fl-ewwel sena 

ammonta għal madwar EUR 5 biljun u li matul il-perjodu 1995-1998 ammonta għal total 

ta' EUR 12-il biljun, ġie mbassar fuq tnaqqis sinifikanti flimkien ma' żidiet sostanzjali fit-

tassazzjoni. Il-frontloading tal-programm sar minn qabel b'mod deliberat, filwaqt li l-

maġġoranza tal-miżuri ġew ikkonċentrati fil-bidu tal-perjodu sabiex tintwera d-

determinazzjoni tal-gvern Żvediż u terġa' tinkiseb il-fiduċja tas-swieq finanzjarji fil-

kapaċità tiegħu li jsolvi l-problemi. Il-programm ta' konsolidazzjoni rnexxa u l-għanijiet 

intlaħqu. It-titjib nett fil-finanzi pubbliċi li rriżulta minn dan il-programm qabeż it-12 % 

tal-PDG fil-perjodu 1995-2000. Wara defiċit tal-gvern ta' 11 % tal-PDG fl-1993, fl-1998 

l-Iżvezja kisbet bilanċ pożittiv ta' 2 % tal-PDG. 

Wara li kelli rwol importanti fil-proċess tal-konsolidazzjoni tal-baġit matul dan iż-żmien 

diffiċli għall-ekonomija Żvediża, jiena nqis li din kienet kisba sinifikanti għall-karriera 

tiegħi. Illum il-ġurnata, il-finanzi pubbliċi Żvediżi huma robusti, l-ekonomija rkuprat bis-

sħiħ u attwalment iċ-ċifri tat-tkabbir huma b'saħħithom.  

L-implimentazzjoni tal-proċess il-ġdid tal-baġit. Wara r-reċessjoni u d-deċiżjonijiet 

iebsa li segwew fir-rigward tal-iffrankar, l-Iżvezja ddeċidiet li tibdel kompletament il-

proċedura baġitarja. Sabiex jiġu evitati sitwazzjonijiet simili fil-futur, ġew implimentati 

diversi proċessi sabiex tissaħħaħ il-proċedura u jiġi evitat l-ibbaġitjar minn isfel għal fuq. 

Idea fundamentali kienet li l-proċess baġitarju jingħata disinn ċar minn fuq għal isfel. In-

nefqa totali ma tistax tiġi ddeterminata billi jingħaddu flimkien id-diversi preferenzi, iżda 

trid tkun ibbażata fuq valutazzjoni ekonomika komprensiva. Sabiex dan jintlaħaq, ġew 

introdotti għadd ta' miri u restrizzjonijiet kwantitattivi. Il-komponenti ewlenin tal-proċess 

il-ġdid kienu mira ta' bilanċ pożittiv għas-self nett, limiti massimi tan-nefqa u rekwiżit tal-

baġit ibbilanċjat għas-settur tal-gvern lokali. Il-maġġoranza ta' dawn id-deċiżjonijiet 

ittieħdu qabel ma jiena kont fil-kariga ta' Direttur tal-Baġit. Madankollu, matul il-kariga 

tiegħi bħala Direttur tal-Baġit, ridt niżgura li r-regoli l-ġodda kienu implimentati b'mod 

korrett u li l-enfasi baqgħet fuq l-għanijiet ta' implimentazzjoni ta' proċess solidu għall-

futur. Il-proċess li twaqqaf f'dan il-perjodu għadu fis-seħħ b'xi bidliet u qdiena tajjeb. Ta' 

spiss, l-Iżvezja titqies bħala eżempju tajjeb fuq livell internazzjonali għar-regoli stretti 

tagħha u minn mindu dawn ġew introdotti, il-Finanzi Pubbliċi Żvediżi qed jitjiebu 

kontinwament. Il-fatt li kont parti mill-implimentazzjoni ta' dawn il-proċeduri ġodda huwa 

kisba professjonali importanti. 

3. X'esperjenza professjonali għandek ta' organizzazzjonijiet jew istituzzjonijiet 

internazzjonali, multikulturali u multilingwi bbażati barra pajjiżek? 

Parti importanti mill-ħidma tiegħi bħala Awditur Ġenerali fl-NAO Żvediż kienet il-

parteċipazzjoni fil-kumitat ta' kuntatt tal-Qorti Ewropea tal-Awdituri. Il-laqgħa tal-

Kumitat kienet organizzata mill-Iżvezja fl-2005 u kienet ospitata minni. Jiena apprezzajt 

ħafna l-ispazju għal-laqgħat u l-opportunità ta' kuntatt li jipprovdi l-Kumitat. Fil-ġejjieni 

nemmen li huwa importanti li titkompla l-ħidma tal-kumitat sabiex tiġi żgurata 

kooperazzjoni tajba bejn il-kapijiet tal-istituzzjonijiet supremi tal-awditjar tal-Istati 

Membri tal-UE u l-QEA.  

Bħala Segretarju tal-Istat fil-Ministeru tal-Intrapriża u l-Innovazzjoni, f'okkażjonijiet 

irrappreżentajt il-Gvern Żvediż minflok il-Ministru fil-laqgħat tal-Kunsill Kompetittività 

(COMPET) tal-Kunsill Ewropew. Fir-rwol tiegħu bħala wieħed li jfassal il-politika, il-

Kunsill ifittex li jsaħħaħ il-kompetittività u t-tkabbir tal-UE. Meta jagħmel dan, huwa 

jkopri firxa ta' oqsma ta' politika, inklużi s-suq intern, l-industrija, ir-riċerka u l-

innovazzjoni, u l-ispazju.  

Qabel dan, waqt li kont qed naħdem fuq kompitu mal-Kunsill Nordiku tal-Ministri fl-

1986-87, jiena kont ibbażata f'Oslo u Copenhagen. Il-kompitu tiegħi kien jikkonsisti 

f'analiżi tal-ispejjeż u l-effetti assoċjati mal-politika kummerċjali Nordika fis-swieq tal-

ħwejjeġ u t-tessuti. 

Esperjenza internazzjonali oħra importanti kienet meta ħadt sehem fil-grupp ta' ħidma tal-

OECD tal-Uffiċjali Baġitarji Għolja (SBO), waqt li jiena kont Kap tad-dipartiment tal-

baġit fil-Ministeru tal-Finanzi. L-SBO jiltaqgħu kull sena biex jindirizzaw tħassib 

baġitarju ewlieni u għażliet ta' politika rilevanti u jwettqu analiżi u riċerka dwar il-firxa 

sħiħa ta' kwistjonijiet tal-ibbaġitjar, inklużi reviżjonijiet tas-sistemi tal-ibbaġitjar, analiżi 

komparattiva ta' aspetti speċifiċi tas-sistemi tal-baġit u ż-żamma ta' bażi tad-data 

komprensiva.  

Barra minn hekk, jiena kont Viċi President u wara President tal-Kumitat ta' Kontroll tal-

Bank Nordiku tal-Investiment (NIB). Il-kompitu ewlieni tal-Kumitat ta' Kontroll huwa li 

jiżgura li l-operazzjonijiet tal-Bank jitwettqu skont l-Istatuti u li jkun responsabbli għall-

awditjar tal-kontijiet annwali tal-Bank. L-NIB huwa l-Istituzzjoni finanzjarja 

internazzjonali tal-pajjiżi Nordiċi u Baltiċi. Dan jiffinanzja proġetti li jtejbu l-

kompetittività u l-ambjent tal-pajjiżi Nordiċi u Baltiċi. 

4. Ingħatajt kwittanza għad-dmirijiet amministrattivi li kont twettaq preċedentement, 

jekk tapplika proċedura ta' dan it-tip? 

Jiena qatt ma kelli xi kariga fejn tapplika proċedura ta' kwittanza. 

5. Liema mill-karigi professjonali preċedenti tiegħek kienu r-riżultat ta' nomina 

politika?  

In-nomini għall-karigi maniġerjali tiegħi fil-Ministeru tal-Finanzi Żvediż, kif ukoll il-

ħatriet tiegħi f'Bordijiet tal-aġenziji pubbliċi, kienu jirrikjedu deċiżjoni tal-kabinett mill-

gvern Żvediż. Madankollu, dawn il-karigi huma fil-livell ta' impjegat taċ-ċivil.  

Barra minn hekk, attwalment jiena Segretarju tal-Istat fil-Ministeru Żvediż tal-Intrapriża u 

l-Innovazzjoni. Fis-sistema ta' governanza Żvediża, Segretarju tal-Istat huwa t-titolu tal-

persuna maħtura f'livell politiku għoli, li għandu x'jaqsam direttament mal-Ministru tal-

Kabinett u li jinsab fit-tieni grad warajh, responsabbli għall-ministeru. Għall-kuntrarju tal-

Ministri, is-Segretarji tal-Istat mhumiex membri tal-Gvern. B'kuntrast mal-Ministri, fil-

parti l-kbira s-Segretarji tal-Istat ikollhom rwol intern ta' ġestjoni u ta' tmexxija tax-xogħol 

ta' kuljum tal-Ministeru, kif ukoll jiżguraw li l-politika tal-gvern tiġi implimentata b'mod 

effiċjenti. 

6. X'inhuma l-iktar tliet deċiżjonijiet importanti li kont involuta fihom fil-ħajja 

professjonali tiegħek? 

L-ewwel, jiena kelli rwol importanti fid-deċiżjoni ta' kif għandu jiġi organizzat ix-xogħol 

tal-Uffiċċju Nazzjonali Żvediż tal-Awidtjar (NAO) meta dan kien għadu kif inħoloq, 

inkluż id-deċiżjoni li kelli nieħu fir-rigward tal-istruttura l-ġdida tal-proċess tal-awditjar 

tal-prestazzjoni. Bħala waħda mill-ewwel Awdituri Ġenerali, fl-2003 jiena kont parti mit-

twaqqif tal-Uffiċċju Nazzjonali Żvediż il-ġdid tal-Awditjar bħala struttura kompletament 

ġdida taħt l-awtorità tal-parlament Żvediż. L-NAO Żvediż twaqqaf fl-1 ta' Lulju 2003 

permezz ta' fużjoni tal-awdituri tal-Parlament u l-Aġenzija Nazzjonali tal-Awditjar bħala 

awtorità indipendenti taħt il-kontroll tal-Parlament Żvediż. Il-ħidma għat-twaqqif tal-NAO 

kkonsistiet mill-organizzazzjoni tax-xogħol, ir-reklutaġġ tal-persunal, l-implimentazzjoni 

ta' forom ġodda ta' rapportar u l-ħolqien ta' kultura ta' amministrazzjoni ġdida. Fir-rigward 

tal-istruttura l-ġdida tal-awditjar tal-prestazzjoni, jiena kont involuta ħafna fl-iżvilupp tal-

proċess il-ġdid, il-kwalità tas-sistema tal-assigurazzjoni, il-forom ta' djalogu mal-partijiet 

awditjati, l-istrateġija ta' komunikazzjoni u r-rabta ġdida mal-kumitati parlamentari 

differenti. Peress li kont parti minn dan il-proċess, jiena għalhekk kelli parti integrali fid-

deċiżjoni dwar kif għandu jitfassal mekkaniżmu tal-awditjar importanti għall-kontroll tal-

użu effettiv tal-fondi tal-gvern li fl-aħħar mill-aħħar jikkontribwixxi għad-dover ta' 

rendikont demokratiku u l-fiduċja fis-settur pubbliku.  

It-tieni, nixtieq nenfasizza l-implimentazzjoni tal-proċess il-ġdid tal-baġit meta jiena kont 

Direttur tal-Baġit u li diġà semmejt aktar kmieni. Bħal f'kull organizzazzjoni politika, id-

deċiżjonijiet finali kienu jittieħdu fil-livell politiku mill-Gvern u mill-Parlament. Iżda 

jiena u l-organizzazzjoni tiegħi konna parti vitali fl-iżgurar li d-deċiżjonijiet politiċi kienu 

segwiti u li għamlu differenza tant kbira għall-ekonomija u l-Finanzi Pubbliċi Żvediżi.  

It-tielet, fir-rwol attwali tiegħi bħala Segretarju tal-Istat fil-Ministeru tal-Intrapriża u l-

Innovazzjoni, jiena kelli rwol importanti fid-deċiżjoni sabiex il-mudell ta' governanza 

korporattiva tal-intrapriżi tal-Istat Żvediż jiġi żviluppat aktar. Dan jinkludi għadd ta' 

bidliet fil-politika, inklużi i) żieda fit-trasparenza tat-taxxa; ii) kjarifika tal-livell tal-

ugwaljanza bejn is-sessi mitlub fil-Bordijiet; iii) integrazzjoni tal-politiki tan-negozju 

sostenibbli u l-Aġenda 2030 fil-governanza korporattiva; iv) kjarifika tar-responsabbiltà 

tal-Bordijiet fil-kontroll intern, il-ġestjoni tar-riskju u l-konformità. Dawn il-bidliet 

flimkien jikkontribwixxu għal ħidma żviluppata tal-intrapriżi tal-Istat u meta jiena kont 

Segretarju tal-Istat, il-valur tal-portafoll tal-intrapriża tal-Istat żdied b'mod sinifikanti.  

L-Indipendenza 

7. It-Trattat jistipula li l-Membri tal-Qorti tal-Awdituri jridu jkunu "kompletament 

indipendenti" fil-qadi ta' dmirijiethom. Kieku inti kif twettaq dan l-obbligu fil-qadi 

tad-dmirijiet prospettivi tiegħek? 

L-indipendenza, l-integrità, l-imparzjalità u l-professjonaliżmu huma prinċipji 

fundamentali għall-awdituri u huma essenzjali għall-kredibbiltà tal-Qorti Ewropea tal-

Awdituri.  

Il-prinċipju tal-indipendenza huwa espress b'mod ċar ħafna fit-Trattat (l-Arikolu 286) li 

jiddikjara li "il-Membri tal-Qorti tal-Awdituri għandhom jintagħżlu minn persuni li huma 

jew kienu parti minn korpi ta' awditjar esterni fl-Istat Membru rispettiv tagħhom, ..., u li 

m'hemm l-ebda dubju fl-indipendenza tagħhom, u li "fil-qadi ta' dawn id-dmirijiet, il-

Membri la għandhom ifittxu u lanqas għandhom jieħdu istruzzjonijiet minn gvernijiet jew 

minn kwalunkwe korp ieħor".  

Jekk ninħatar bħala Membru tal-Qorti Ewropea tal-Awdituri, jiena għandi nosserva u 

niżgura konformità mal-prinċipji u r-regoli stipulati fil-leġiżlazzjoni tal-UE u l-Linji 

gwida etiċi kif ukoll fil-Kodiċi ta' Kondotta tal-Membri tal-Qorti tal-Awdituri. Dan ifisser 

li la għandi nfittex u lanqas nieħu istruzzjonijiet minn kwalunkwe gvern jew minn 

kwalunkwe korp ieħor u għandi nżomm lura minn kwalunkwe azzjoni li hija 

inkompatibbli ma' dmirijieti bħala Membru tal-Qorti tal-Awdituri jew li twassal għal, jew 

tiġi pperċepitha bħala, nuqqas ta' indipendenza.  

Barra minn hekk, jiena nagħmel ħilti mhux biss biex inżomm l-indipendenza bil-fatti, iżda 

wkoll l-indipendenza viżibbli, jiġifieri li anke jekk ċertu impenn ikun skont ir-regolament, 

jiena ma ninvolvix ruħi fih, jekk dan bi kwalunkwe mod iqajjem dubji dwar l-

indipendenza tiegħi. 

8. Inti jew qrabatek intimi (ġenituri, aħwa, sieħeb/sieħba legali u tfal) għandek jew 

għandhom xi parteċipazzjoni tan-negozju jew parteċipazzjoni finanzjarja, jew xi 

impenji oħra, li jistgħu jidħlu f'kunflitt mad-dmirijiet prospettivi tiegħek?  

La jien u lanqas qrabati intimi m'għandna interessi tan-negozju jew finanzjarji, jew xi 

impenji oħra, li jistgħu jidħlu f'kunflitt mad-dmirijiet prospettivi tiegħi fil-Qorti.  

9. Lesta tiżvela l-interessi finanzjarji tiegħek kollha u impenji oħra li jista' jkollok lill-

President tal-Qorti, u li tagħmilhom pubbliċi?  

Iva, jiena se niżvela kull interess finanzjarju u impenn ieħor tiegħi skont il-Kodiċi ta' 

Kondotta għall-Membri tal-Qorti, sabiex din l-informazzjoni tkun tista' ssir disponibbli 

għall-pubbliku. 

10. Inti involuta f'xi proċedimenti legali kurrenti? Jekk iva, jekk jogħġbok agħtina 

dettalji.  

Le, ma jiena involuta fl-ebda proċediment legali.  

11. Għandek xi rwol attiv jew eżekuttiv fil-politika, u, jekk iva, f'liema livell? Okkupajt 

xi pożizzjoni politika f'dawn l-aħħar 18-il xahar? Jekk iva, jekk jogħġbok agħtina 

dettalji. 

Attwalment jiena s-Segretarju tal-Istat fil-Ministeru tal-Intrapriża u l-Innovazzjoni u ilni 

għal dawn l-aħħar tliet snin inkopri dan ir-rwol. Fis-sistema ta' governanza Żvediża, 

Segretarju tal-Istat huwa t-titolu tal-persuna maħtura f'livell politiku għoli, li għandu 

x'jaqsam direttament mal-Ministru tal-Kabinett u li jinsab fit-tieni grad warajh, 

responsabbli għall-ministeru. Għall-kuntrarju tal-Ministri, is-Segretarji tal-Istat mhumiex 

membri tal-Gvern. B'kuntrast mal-Ministri, fil-parti l-kbira s-Segretarji tal-Istat ikollhom 

rwol intern ta' ġestjoni u ta' tmexxija tax-xogħol ta' kuljum tal-Ministeru, kif ukoll 

jiżguraw li l-politika tal-gvern tiġi implimentata b'mod effiċjenti. 

12. Tirtira minn kull kariga uffiċjali li kont elett għaliha jew titlaq kull funzjoni attiva 

b'responsabbiltajiet f'partit politiku jekk tinħatar Membru tal-Qorti? 

M'għandi l-ebda kariga eletta jew funzjoni attiva f'partit politiku. Jekk ninħatar, jiena se 

nirriżenja jew nirtira mill-funzjonijiet attwali kollha, biex niżgura l-indipendenza sħiħa 

tiegħi. Jiena mhu se nieħu l-ebda funzjoni jew kariga matul il-mandat tiegħi li tista' 

twassal għal sitwazzjoni ta' kunflitt ta' interess jew li jitqies li tista' tinħoloq tali 

sitwazzjoni minnha. 

13. Kieku kif titratta irregolarità maġġuri jew saħansitra każ ta' frodi u/jew korruzzjoni 

li jinvolvi persuni fl-Istat Membru tal-oriġini tiegħek? 

Kieku nittratta irregolarità gravi jew frodi fl-Iżvezja bħal kull irregolarità jew frodi 

ekwivalenti fi kwalunkwe Stat Membru ieħor. L-istess prinċipji ta' dixxiplina baġitarja u 

ġestjoni finanzjarja japplikaw għall-Istati Membri kollha. Fil-każ ta' suspett ta' frodi, 

insegwi l-proċeduri stabbiliti fil-Qorti u nirrapporta l-każ lill-OLAF. 

Qadi ta' dmirijiet 

14. X'għandhom ikunu l-karatteristiċi ewlenin ta' kultura ta' amministrazzjoni 

finanzjarja soda fi kwalunkwe servizz pubbliku? Il-QEA b'liema mod tista' tgħin fl-

infurzar ta' din il-kultura? 

Kultura ta' amministrazzjoni finanzjarja soda hija parti minn governanza tajba u hija 

kkaratterizzata minn approprjazzjonijiet tal-baġit li qed jintużaw skont il-prinċipji tal-

ekonomija, l-effiċjenza u l-effettività. Ma' dan nixtieq inżid il-prinċipji tal-legalità, it-

trasparenza, l-integrità u katina ċara ta' dover ta' rendikont bħala karatteristiċi daqstant 

importanti ta' amministrazzjoni finanzjarja soda ta' riżorsi pubbliċi. 

Il-kwalità tas-sistemi ta' kontroll intern hija parti integrali mill-governanza tajba u 

essenzjali fl-organizzazzjonijiet kollha. F'dan ir-rigward, il-prinċipji COSO jiddeskrivu 

tajjeb ħafna kif kull wieħed mill-komponenti ta' sistema ta' kontroll intern effettiv 

jappoġġja l-kisba tal-missjoni ta' entità. Il-komponenti huma: 1. Ambjent ta’ kontroll 2. 

Valutazzjonijiet tar-riskju 3. Attivitajiet ta' kontroll 4. Informazzjoni u komunikazzjoni u 

5. Monitoraġġ. 

F'dan il-kuntest, il-Qorti Ewropea tal-Awdituri, bħala awditur estern fi ħdan l-Unjoni 

Ewropea, għandha rwol kruċjali fl-iżgurar ta' dover ta' rendikont effettiv fil-livell tal-UE. 

Din għandha pożizzjoni unika u l-possibbiltà li tipprovdi lill-Parlament Ewropew 

b'informazzjoni imparzjali u assigurazzjoni dwar dawn il-kwistjonijiet.  

Fil-fehma tiegħi, ir-Rapport Annwali tal-Qorti huwa element fundamentali fil-katina ta' 

dover ta' rendikont tal-UE. Minn dak li smajt, dan ittejjeb bil-bosta, bl-għan li jsir aktar 

rilevanti u utli, u dan kien essenzjali sabiex il-ġestjoni tal-Kummissjoni tal-baġit tal-UE 

tittejjeb b'mod gradwali.  

Punt ieħor importanti huwa li suppliment għall-awditi statistiċi tal-Qorti jista' jkun l-

applikazzjoni ta' awditjar ibbażat fuq ir-riskju, jiġifieri li l-għażla tal-oġġetti għall-awditjar 

tkun ibbażata fuq analiżi ta' fejn x'aktarx jinħolqu l-problemi jew l-irregolaritajiet. Tali 

approċċ jista' jgħin lill-QEA tinforza kultura ta' amministrazzjoni finanzjarja soda billi 

tuża r-riżorsi tal-Qorti b'mod effiċjenti u tiżgura li l-problemi li jinqalgħu f'oqsma speċifiċi 

jingħataw attenzjoni adegwata.  

15. Skont it-Trattat, il-Qorti għandha l-obbligu li tassisti lill-Parlament huwa u jeżerċita 

s-setgħat tiegħu ta' kontroll fuq l-implimentazzjoni tal-baġit. Kieku inti kif tkompli 

ttejjeb il-kooperazzjoni bejn il-Qorti u l-Parlament Ewropew (b'mod partikolari, il-

Kumitat għall-Kontroll tal-Baġit tiegħu) biex issaħħaħ sew is-sorveljanza pubblika 

fuq l-infiq ġenerali kif ukoll il-kosteffettività ta' dak l-infiq? 

Dan huwa aspett importanti ħafna f'termini li tiġi żgurata sorveljanza demokratika fuq l-

implimentazzjoni tal-baġit tal-UE. L-impatt li se jkollhom ir-rapporti tal-Qorti tal-

Awdituri jiddependi fuq s-segwitu mogħti lil dawn ir-rapporti mill-Parlament Ewropew.  

Filwaqt li żżomm l-indipendenza tagħha, jiena nemmen li huwa importanti għall-QEA u l-

awdituri tagħha li jqisu b'mod attiv il-ħtiġijiet tal-Parlament Ewropew, u li jiżguraw li r-

rapporti li tipproduċi l-Qorti jkunu utli u konformi mat-talbiet tal-Parlamentari. Sabiex 

dan jinkiseb, id-djalogu mill-qrib u l-kuntatt regolari bejn il-Qorti tal-Awdituri u l-

Parlament Ewropew huma essenzjali. Parti minn dan il-proċess huwa li jsiru skambji 

regolari tal-fehmiet u involviment bikri tal-Parlament Ewropew fl-eżerċizzju ta' 

programmar tal-Qorti. Minn dak li smajt, il-Qorti identifikat b'mod ċar l-importanza li 

titrawwem kooperazzjoni tajba billi jinħatar Membru speċifiku li jkun responsabbli għar-

Relazzjonijiet interistituzzjonali.  

16. X'valur miżjud taħseb li jġib miegħu l-awditjar tal-prestazzjonijiet, u s-sejbiet kif 

għandhom jiġu inkorporati fil-proċeduri tal-amministrazzjoni? 

B'mod ġenerali, l-awditjar tal-prestazzjoni mhux biss iġib valur miżjud, iżda huwa 

suppliment meħtieġ għall-awditi finanzjarji. Ix-xogħol li tipproduċi l-Qorti f'termini ta' 

awditjar tal-prestazzjoni għandu rwol importanti li jista' joħloq valur għal firxa wiesgħa ta' 

partijiet ikkonċernati, b'mod partikolari l-Parlament Ewropew u l-Kummissjoni Ewropea, 

u naturalment, fl-aħħar mill-aħħar għaċ-ċittadini tal-Ewropa.  

Għalija, l-aktar valur miżjud importanti li l-awditjar iġib miegħu huwa li jiggarantixxi 

skrutinju indipendenti, imparzjali u affidabbli ta' kif il-baġit tal-UE jkun ġie implimentat u 

x'valuri dan iġib għall-UE. Fl-aħħar nett, l-iżgurar li l-fondi tal-UE qed jintużaw b'mod 

effiċjenti u effettiv huwa essenzjali sabiex jiġi żgurat id-dover ta' rendikont u tintrebaħ il-

fiduċja taċ-ċittadini tal-UE. 

Sabiex jintlaħaq dan l-għan, jenħtieġ li r-rapporti tal-Qorti jkunu rilevanti, fil-ħin u tal-

ogħla kwalità. Jenħtieġ li r-rakkomandazzjonijiet ikunu konkreti, iżda mhux iddettaljati 

ħafna, kif ukoll kostruttivi u li jħarsu 'l quddiem sabiex ikunu ta' għajnuna għal-leġiżlaturi 

u l-korpi eżekuttivi. Segwitu strutturat u sistematiku tar-rakkomandazzjonijiet tal-awditjar 

huwa fundamentali wkoll sabiex aktar 'il quddiem jiġi żgurat titjib fil-programmi 

ffinanzjati mill-UE. 

17. Kif tista' tittejjeb il-kooperazzjoni bejn il-Qorti tal-Awdituri, l-istituzzjonijiet ta' 

awditjar nazzjonali u l-Parlament Ewropew (il-Kumitat għall-Kontroll tal-Baġit) 

rigward l-awditjar tal-baġit tal-UE? 

Jiena konxja mill-fatt li l-Istituzzjonijiet tal-Awditjar tal-Istat huma sħab fil-ħidma tal-

Qorti. Madankollu, għal diversi raġunijiet, l-istituzzjonijiet ta' awditjar nazzjonali u l-

Qorti għad jeħtieġ li jaħdmu xi ftit jew wisq b'mod separat. Għalhekk, l-inizjattivi għall-

kooperazzjoni aktar mill-qrib joħolqu sfidi, iżda jiena nemmen li hemm ukoll 

possibbiltajiet sabiex intejbu l-ħidma tagħna billi nitgħallmu minn xulxin. Kif diġà għedt, 

jiena kont membru tal-Kumitat ta' Kuntatt tal-QEA waqt li kont Awditur Ġenerali fl-NAO 

Żvediż. L-impressjoni tiegħi minn din l-esperjenza hija li tassew hemm opportunitajiet 

għal kooperazzjoni aktar mill-qrib li jistgħu jiġu żviluppati.  

18. Kieku inti kif tiżviluppa iktar ir-rapportar tal-QEA biex il-Parlament Ewropew 

jingħata kull informazzjoni meħtieġa dwar l-akkuratezza tad-data mogħtija mill-

Istati Membri lill-Kummissjoni Ewropea? 

Jenħtieġ li rapport utli jkun konvinċenti, rilevanti, fil-ħin, affidabbli u ċar. Barra minn 

hekk, huwa importanti li jsir użu tajjeb mit-tabelli, il-graffs u l-elementi viżwali sabiex il-

qarrej jingħata stampa aktar ċara.  

Għan importanti partikolari stipulat fl-Istrateġija 2018-2020 tal-Qorti huwa l-kwistjoni 

dwar it-tħejjija aħjar tal-persunal fir-rigward tal-prodotti differenti. Fil-fehma tiegħi, dan 

jinvolvi wkoll l-għoti ta' għajnuna lill-awdituri biex isibu t-ton, il-lingwa u l-messaġġi 

tajbin biex jipproduċu narrattivi aktar ċari li jistgħu jinftiehmu aħjar. Jiena nemmen li 

manwali ċari tal-awditjar, taħriġ u kontrolli ta' kwalità huma aspetti importanti tal-iżvilupp 

tar-rapportar tal-Qorti. Għan ieħor huwa li jkompli jiġi żviluppat il-ġbir ta' rapporti, sabiex 

il-Qorti jkollha l-prodott it-tajjeb għas-suġġett it-tajjeb. 

Fir-rigward tal-kwistjoni tal-eżaminazzjoni tal-eżattezza tad-data mogħtija mill-Istati 

Membri lill-Kummissjoni, il-Qorti tista' tuża kemm awditi fil-fond kif ukoll awditi 

orizzionali skont il-kuntest. Pereżempju, bl-Analiżijiet panoramiċi, il-Qorti tista' tipprovdi 

diversi tipi ta' valutazzjoni komparattiva u informazzjoni komparattiva dwar dawn il-

kwistjonijiet. Flimkien mal-konformità u l-awditi ta' prestazzjoni, il-Qorti għandha l-

għodod biex twessa' r-rapportar tagħha dwar, pereżempju, xejriet u għarfien ġeografiċi u 

b'hekk twassal valur miżjud reali lill-Parlament Ewropew. 

B'mod aktar ġenerali, il-QEA mhijiex f'pożizzjoni li titlob direttament lill-Istati Membri 

jtejbu d-data rrappurata lill-Kummissjoni. Minflok, il-Kummissjoni hija responsabbli li 

twettaq djalogu mal-Istati Membri biex itejbu l-kwalità tad-data. Il-QEA li tista' tagħmel 

huwa li tikkontrolla li l-ħidma tal-Kummissjoni mal-Istati Membri biex tittejjeb id-data 

tkun ta' livell mistenni u effettiva.  

Kwistjonijiet oħra 

19. Tirtira l-kandidatura tiegħek jekk l-opinjoni tal-Parlament dwar il-ħatra tiegħek 

bħala Membru tal-Qorti ma tkunx favorevoli? 

Iva, nirtiraha. Jiena nemmen li l-kunfidenza, il-fiduċja u r-rispett tal-PE, u b'mod 

partikolari tal-CONT, huma fundamentali għalija biex inwettaq xogħli bħala Membru tal-

QEA. 

